
Skýrsla stjórnar FHS til aðalfundar 22. febrúar 2020.
	Á aðalfundi FHS 2019 urðu nokkrar breytingar á stjórn FHS. Kosinn var nýr formaður, sá sem hér stendur, nýr varaformaður Karl Kristján Hafsteinn Guðmundsson, nýr gjaldkeri Ólafur Magnússon og nýr meðstjórnandi Ólafur Rúnar Sigurðsson, fyrir í stjórn var Steinunn Camilla Sigurðardóttir, ritari stjórnar, varamenn í stjórn voru fyrrum formenn FHS, Víðir Aðalsteinsson og Bjarni Jarlsson, sem hafa reynst nýjum stjórnarmönnum afar vel.
	Fljótlega varð breyting á stjórninni, þar eð Karl Kristján baðst undan því að starfa í stjórn af ýmsum ástæðum, þó ekki ástæðum tengdum öðrum stjórnarmönnum eða störfum stjórnarinnar, enda hefur hann stutt stjórnina á ýmsan hátt, verið virkur á fésbókarsíðu félagsins og reynst góður félagsmaður FHS. Vil ég færa honum góðar þakkir fyrir hans störf í þágu FHS og vona að þeim störfum sé hvergi nærri lokið. Þessi úrsögn Karls Kristjáns varð til þess að Bjarni Jarlsson kom inn í aðalstjórn og Ólafur Rúnar varð varaformaður. 
	Stjórnin hefur sinnt margvíslegum málum á starfsárinu. Eitt fyrsta verk stjórnar var að fást við bílaleiguna Goldcar, sem verið hefur samstarfsaðili okkar um nokkuð langan tíma. Bílaleigan var afar erfið í samskiptum og fór svo að stjórnin sleit öllum samskiptum við þessa bílaleigu. Stjórnin hefur svipast um eftir nýjum samstarfsaðila í bílaleigu fyrir félagsmenn, en ekkert hefur verið ákveðið í þeim efnum. Hugsanlegt er að samið verði við bílaleigu fyrir vorið. 
	Heimasíða félagsins hefur verið til skoðunar hjá stjórninni og fer Ólafur Rúnar varaformaður fyrir þeirri vinnu. Á núverandi heimasíðu er mikill fróðleikur fyrir félagsmenn, en hugsanlega má gera hana aðgengilegri með beinni framsetningu efnisflokka í stað þess að þurfa að leita til að mynda í eldri færslum. Framsetning Ólafs Rúnars verður kynnt á þessum aðalfundi, þar sem fram kemur nýtt útlit heimasíðunnar. Það er nauðsynlegt að heimasíðan sé lifandi þar sem staðlað efni komi strax fram við skoðun. Það skiptir miklu máli að sett sé reglulega inn á síðuna eitthvert efni sem fræðir félagsmenn og vekur athygli á einhvern hátt. Fésbókarsíða FHS verður þó ávallt meira áberandi og þarf að halda henni vel lifandi.
	Á síðasta ári varð félagið 30 ára, stofnað 12. nóvember árið 1989 af hópi manna, þar sem Sigurður Steinþórsson fór fremstur manna. Þessa afmælis var minnst sérstaklega í Grísaveislunni 2019, sem fram fór í þessum sal 12. febrúar að afloknum aðalfundi FHS. Í tilefni af afmæli félagsins var meira lagt í Grísaveisluna, sem tókst með ágætum og þótti glæsileg. Um 100 manns mætti til Grísaveislunnar.  Skemmtinefnd Grísaveislunnar og veislustjóra eru færðar bestu þakkir fyrir góð störf.

Stjórn félagsins þótti vera við hæfi að minnast þessara tímamóta í sögu félagsins með afmælishátíð á Spáni.  Samið var við hljómsveitina Stjórnina það er Grétar Örvarsson og Siggu Beinteins um að sjá um fjörið. Tekinn var á leigu veitingastaðurinn Sunrice Playa Flamenca og þann 13. október 2019 var þar mikil matarveisla og dansleikur. Tókst þetta allt með miklum ágætum. Uppselt var á hátíðina og mættu um 330 manns. Mikil vinna var við undirbúning, auglýsingar, miðasölu og aðstöðu (svið) fyrir hljómsveit á veitingastaðnum, og var sviðið aðallega hannað af Bjarna Jarlssyni. Aðaldriffjöður þessarar afmælishátíðar og sem á stærstan þátt í því hvernig til tókst, var Ólafur Magnússon gjaldkeri, en hann naut stuðnings annarra stjórnarmanna, sérstaklega Bjarna Jarlssonar sem og Karls Hafsteins.  
         Áður fyrr var mikil áhersla lögð á flugsamgöngur til Alicante og hafði FHS aðkomu að því máli. Nú eru breyttir tímar hvað það varðar, framboð að aukast og samkeppni milli flugaðila. FHS hefur lítinn mátt í því máli, en lögð er áhersla á góð sambönd við ferðaþjónustuaðila, sem geta nýst félagsmönnum. Stjórn FHS hefur gert samstarfssamning við Úrval Útsýn, sem getur orðið grundvöllur einhvers konar lækkunar á flugfargjaldi. Talað er um að tiltaka ákveðna daga, þar sem félagsmenn geta bókað hópbókun og þannig náð góðum kjörum, en ekki er víst að svona hugmynd eigi hljómgrunn. Ákveðið hefur verið að hafa sérstakt golfmót á Alicante golfvelli ætlað félagsmönnum FHS – svonefnt Golfmót FHS og Úrvals Útsýnar. Það golfmót verður 19. og 20. mars 2020, átti að byrja í febrúar, en veðurfarið hefur verið óhagstætt. Einnig getur golfáhugafólk leikið golf á tveimur golfvöllum, Alicante golf og El Platino, fyrir 60 evrur, golfbíll innifalinn, gegn framvísun félagsskírteinis.
Veigamesta hlutverk FHS eru öryggismál félagsmanna sem dvelja á Spáni. Í öryggishlutverkinu felst að hafa opinn síma fyrir félagsmenn allan sólarhringinn í neyðartilfellum þ.e. bráð veikindi, slys eða dauðsföll, þar sem nauðsyn er á túlkunaraðstoð strax. Símanotkun í slíkum tilfellum er eðlileg allan sólarhringinn. Símtöl að degi til varðandi ýmiss konar upplýsingar um þjónustu, aðstoð varðandi tryggingar, lögreglu, læknisaðstoð svo eitthvað sé nefnt, þar sem túlkunar er þörf, er af hinu góða, en ekki á að hringja í öryggisfulltrúa að kvöldlagi eða um helgar nema um neyðartilfelli sé að ræða eins og áður segir. Ráðnir og auglýstir öryggisfulltrúar FHS hafa verið Ágústa Andreasen og Jóhanna Símonardóttir. Stjórnin hefur samið við Jóhönnu um að láta af störfum, og er hún ekki lengur starfandi fyrir félagið. Eru henni þökkuð störf fyrir FHS. Þannig er Ágústa nú ein starfandi sem öryggisfulltrúi á launum hjá FHS.
Annar hluti öryggisþjónustunnar er að gera samninga fyrir félagsmenn. Stjórnin vinnur að því að lista upp þá aðila sem veita t.d. læknis- eða lögfræðiþjónustu, og er stjórnin þegar byrjuð á því s.s. einkarekna læknisþjónustu Dr. J.M. Paz, þar sem félagsmenn fá 25% afslátt frá verðskrá og lögfræðiþjónustu MacLegal, þar sem félagsmenn fá 20% afslátt, sjá heimasíðu FHS. Fleira er í farvatninu hvað þetta varðar. 

Stjórnin vinnur að breytingum á öryggisþjónustu FHS á Spáni, ekki til að draga úr þjónustunni, heldur til að breyta áherslum. Þær hugmyndir eru enn í mótun og ekki tímabært að greina frá þeim á þessum tímapunkti, en vonandi fljótlega á heima- og fésbókarsíðu félagsins. 
Formaður og gjaldkeri áttu fund með stjórn Íslendingafélagsins á Spáni síðast liðið sumar að ósk stjórnar Íslendingafélagsins. Virtist fundarefnið vera að kynnast og ræða málin almennt. Í framhaldi af þessum fundi áttum við fleiri fundi óformlega og einslega til að kynnast betur. Það er ljóst að Íslendingafélagið vinnur mikið og gott starf í afþreyingarmálum Íslendinga, er stöðugt með fjölbreytta dagskrá nánast alla daga. Þessum þætti í tilveru Íslendinga hefur FHS ekki sinnt að neinu marki, og afar gott að Íslendingafélagið skuli taka þennan málaflokk að sér og gera það með þeim myndarskap, sem raun ber vitni.  Full ástæða til að óska þeim til hamingju með gott gengi.
Stjórnin hélt 7 bókaða stjórnarfundi á starfsárinu, en stjórnarmenn ræddust oft við án þess að um formlega stjórnarfundi væri að ræða. Einhver fjölgun varð á félagsmönnum á árinu. Félagsmenn voru um síðustu áramót 308 talsins. Nokkur hreyfing var á skráningu, nokkrar úrsagnir, en fleiri nýir félagar. Varðandi félagafjölda þarf að taka tillit til þess að á bak við eitt félagsgjald geta verið nokkrir aðilar sem njóta fullra réttinda félagsmanna. Þetta helgast af því að af hverri húseign er greitt eitt árgjald. Þannig má rökstyðja að tala félagsmanna með réttindi innan FHS geti verið nær 700.
 Varðandi félagsskírteini er nú verið að vinna að þeirri framsetningu að senda staðfestingu félagsaðildar rafrænt í síma félagsmanna. Ef þetta tekst vel er hér um að ræða þægindi fyrir félagsmenn og sparnað fyrir FHS.
  Á síðasta aðalfundi varð talsverð breyting þ.e. í meiri hluta stjórnar voru nýir aðilar, sem ekki höfðu verið í stjórn áður, svo sem ég gat um í upphafi þessarar skýrslu. Þegar svo mikil endurnýjun á sér stað, er eðlilegt að það taki tíma fyrir nýtt fólk að kynnast starfinu. Það er mitt mat að stjórnin hafi náð árangri og ég vona að það sé einnig mat félagsmanna. Nærvera gömlu formannanna Víðis og Bjarna hefur reynst okkur nýliðunum vel og kann ég þeim bestu þakkir. Víðir hefur sinnt málefnum FHS lengi, var fyrst í stjórn 2009 til 2013, síðan formaður árin 2017 og 2018 og varamaður í stjórn 2019, eins og áður hefur komið fram. Hann hverfur nú frá beinni þátttöku í stjórn. Þá hverfur Steinunn Camilla Sigurðardóttir úr stjórn, en hún hefur verið þrjú kjörtímabil í stjórninni. Fyrir hönd FHS færi ég þeim Víði og Steinunni bestu þakkir fyrir störf þeirra í þágu félagsins. Samstarfsfólki mínu í stjórn FHS, sem og öllum þeim öðrum sem ég persónulega hef haft samneyti við, þakka ég fyrir góð kynni.
				 F.h. stjórnar FHS,  Jón Hólm Stefánsson, formaður. 

